
Uunga siunnersuut: Ilageeqarneq pillugu Inatsisartut inatsisaannik allanngortitsineq pillugu 

Inatsisartut inatsisaat nr. xx, xx. xxx 2018-imeersoq  

(Ilinniartitaanermut, Kultureqarnermut, Ilageeqarnermut, Nunanut Allanullu Naalakkersuisoq) 

Atassummiit aallaqqaasiullugu oqaatigissavarput, Inuiaat kalaaliusugut upperisaqarnerput 

ilageeqarnerpullu anersaakkut aammalumi timikkut tarnikkullu ataatsimoorfigisaratsigu 

toqqissisimanartumik, aammalu ulluinnarni inuunitta ingerlannerani pinngitsoorsinnaanagu 

inuuneqaratta. 

Inatsisissatut siunnersuut ima oqaaseqarfigissavarput: 

Nunatsinni ilageeqarnikkut ingerlanerup suli pitsanngorsarneqarneranut isuma 

tapersersorluinnaratsigu suleqataaffigissallutigu aamma inatsisitigut pisussaaffilersuinerit iluini. 

Nunatsinni palasinik, ajoqinik, pattattunik, aammalumi atuaasunik amingaateqartarnerput ukiuni 

arlaqalersuni takornartaanani inissisimavoq. Iliuuseqarfigisariaqarparpullu tamanna. 

Biskoppeqarfimmut annerusumik ilinniartitaanikkut akisussaaffiliinikkut pineqarsinnaavoq. 

Taamaattumik tassannga suliaqartuusutut qullersarititaasut oqariartuutigisaat 

siunnersuutigineqartullu tusaallugit inissiinissamut periarfissat iluatinnaateqartutut isingaagut. 

Ullumikkut allannguutissatut siunnersuummut oqaasertaliinermi ima ilanngussisoqarsimavoq. 

”Nalilerneqarpoq biskoppeqarfik pisortaqarfiusoq naleqqunnerpaaq suliassaqarfimmi tassani 

malittarisassiortarnissanut, tassani ilisimaneqarmat pisariaqartitsineq qanoq ittuunersoq” 

Atassummiit pissusissamisoortutut isigivarput pisortat ingerlatsiviisa ataanni susassaqartut suliamut 

attuumassuteqartut ineriartortitsinikkut ingerlatsinikkullu akisussaaffimmik inatsisitigut 

pisussaaffilersorneqarnermikkut pisussaaffimmi iluini piginnaatitaaffeqalernissaat. 

Taama isikkoqartillugu Atassummiit ataatsimiititaliamut ingerlateqqinneqarnissaa innersuupparput. 


